
Contigo Navarra-Zurekin Nafarroa talde parlamentarioko Miguel Garrido Sola jaunak, Legebiltzarreko Erregelamenduan ezarritakoaren babesean, honako mozio hau aurkezten du, Osoko Bilkuran eztabaidatu eta bozkatzeko. 
Zioen azalpena 
Berdintasuna eta askatasuna beti izan dira demokrazia liberalen helburu komunak, baina, gaur egun, helburu kontrajarritzat hartzen dira. Dirudienez, berdintasunak berekin dakar askatasunaren hertsadura, eta, beraz, bi helburuetatik zein lehenetsi hautatu behar da. 
Hala ere, bi helburuak guztiz bateragarriak dira, eta horren erakusle da gero eta gutxiago aipatzen den printzipio bat, baina era berean bizirik dirauena, Europako tradizio politiko hegemonikoen artean (demokristauak, sozialdemokratak, liberalak, berdeak eta ezkerrekoak) adostasun zabala sortzen zuena: aukera-berdintasuna. 
Doktrina liberalaren arabera, aukera-berdintasuna da, meritu- eta gaitasun-kontuengatik, ondorengo desberdintasuna pertsonaren jardunaren emaitza izanen litzatekeen puntua, eta, beraz, ikuspegi moraletik erabat justifika daitekeena. 
Gure taldean oso kritikoak gara ikuspegi horrekin, sendo baieztatzen baitugu pertsonen duintasuna beti bermatu behar dela; aldi berean, ekitatea defendatzen dugu, eta ez berdintasuna abiapuntu gisa; halaber, gure ustez, desberdinkeriak azaltzen dituzten eragile nagusiak egiturazkoak dira, eta ez banakakoak. Hala ere, uste dugu aukera-berdintasuna aurrerapen sozial garrantzitsua izanen litzatekeela, eta agian, kontsentsuzko bakanetako bat legebiltzar honetan dauden indar demokratikoen artean. Beraz, aurrerapen inklusibo eta egonkorrak bultzatu ahal izateko, printzipio hori aldarrikatzen dugu gaur, aukera-desberdintasunaren kausa nabarmenetako bat desagerrarazi nahi duen proposamen bat defendatzeko: jaraunspena. 
Jaraunspen pribatuak beti izan dira gizabanako-talde jakin batek besteen gainean dituen pribilegioak babesteko mekanismo bat. Historian zehar hainbat modutan agertu dira: eskubide edo pribilegio legalen jaraunspenak; noble-tituluen jarunspenak; boterearen jaraunspen formalak; eta jaraunspen ekonomiko hutsak, gaur egun ohikoenak (baina ez bakarrak). 
Argi dago jaraunspen ekonomiko pribatuak desberdintasunak betikotzeko mekanismo bat direla, kasu honetan familien artean batez ere; izan ere, Suitzako UBS bankuaren 2022-23ko Milioi Askoko Anbizioei buruzko azken Txostenak adierazten duen bezala, txostena egiten hasi zenetik, maila globalean milioi asko dituztenek lehen aldiz diru gehiago pilatu dute jaraunspenengatik enpresa-ekimenagatik baino. Hasierako desberdinkeria-egoeran dauden pertsona aberatsak ez dira gehien kezkatzen gaituen xede-biztanleria, baina badirudi datu adierazgarria dela jaraunspenek desberdintasun sozial globalean duten garrantzi-mailari buruz. 
Hala ere, jaraunspenak ere oinarrizko mekanismo bat dira belaunaldi berriak gutxieneko abiapuntu batekin hasten direla ziurtatzeko. Hasieran laguntzarik izan ezean, gehiengoarentzat ezinezkoa litzateke negozio bat abiatzea, etxebizitza bat erostea, eta graduondoko titulu jakin batzuetan edo gaitasun handiko funtzionario-kidegoetan sartzea. Era berean, bizi-itxaropenean aurrera egiteak esan nahi du jaraunspenak, berez, bizitzaren fase helduan jasotzen direla, hain beharrezkoak ez direnean, eta askoz ere eraginkorragoak direla "bizirik egiten diren jaraunspenak" edo gurasoen dohaintzak, zeinak haien ahalmenaren mende ez ezik, borondatearen mende baitaude. 
Horregatik guztiagatik, xede hartuta aukera-berdintasun handiagoa bermatzea, eta, aldi berean, jaraunspenak gazteek bizi-proiektu autonomo bati ekiteko eskubidea izateko tresna giltzarri gisa duen eraginkortasuna hobetzea, honako erabaki proposamen hau aurkezten dugu:
· Nafarroako Gobernua premiatzen dugu Nafarroan jaraunspen publiko unibertsal bat sor dezan, gutxienez 10.000 €-koa, eta Foru Komunitatean bizi den edozein pertsonak 18 urte betetzean kobratuko duena. 
· Nafarroako Gobernua premiatzen dugu oinordetzen eta dohaintzen gaineko zerga finalista bihur dezan, jaraunspen publiko unibertsala ordaindu ahal izanen duena.

